
O‘zbekiston Respublikasi Prezidenti huzuridagi Statistika agentligi tomonidan 

statistika sohasida sifatni boshqarishning ilg‘or tizimlari hisoblangan Statistik 

ma’lumotlarning namunaviy modeli (GSIM), Statistika ma’lumotlarini ishlab chiqishning 

namunaviy modeli (GSBPM) hamda Statistika idoralari faoliyatini boshqarishning 

namunaviy modeli (GAMSO) talablarini milliy statistika tizimiga joriy etish doirasida 

2024- yil davomida qator tadbirlar amalga oshirildi. 

BMT tomonidan ma’qullangan Sifatni boshqarish bo‘yicha namunaviy qo‘llanma 

(NQAF) va GSBPM modelini joriy etish bo‘yicha Statistika agentligi tomonidan ishlab 

chiqilgan uslubiy qo‘llanma ma’lumot va amaliyotda foydalanish uchun rasmiy 

statistikani boshqa tayyorlovchilari bo‘lgan 10 ta vazirlik va idoralarga yuborildi. 

Statistika agentligi markaziy apparati boshqarma va bo‘linmalarining nizomlari 

hamda lavozim yo‘riqnomalari GSIM va GSBPM milliy modellariga muvofiq 

takomillashtirildi. 

BMT tomonidan tavsiya etilgan sifatni boshqarish bo‘yicha qo‘llanmalarni joriy 

etish doirasida Statistika agentligi tomonidan sifat hamda tarqatish siyosatlari 

tasdiqlanib, namuna sifatida rasmiy statistikani boshqa tayyorlovchilari bo‘lgan 10 ta 

vazirlik va idoralarga yuborildi. 

GSBPM modeli talablarini joriy etish doirasida 10 ta yangi uslubiy hujjatlar qabul 

qilinib, amaliyotga joriy etildi.  

Shu jumladan, GSBPM milliy modeli doirasida foydalanuvchilarning statistika 

ma’lumotlariga bo‘lgan ehtiyojlarini o‘rganish bo‘yicha namunaviy tartib tasdiqlandi  

va amaliyotga joriy etildi. 

Statistika ishlarini va tarmoqlar statistikasini tashkil etish bo‘yicha Statistika 

agentligining 71 ta uslubiy hujjatlari GSBPM milliy modeli talablariga moslashtirildi. 

Statistika agentligining alohida reja-jadvali asosida rasmiy statistika 

ma’lumotlarini ishlab chiqarishni GSBPM milliy modeli talablariga moslashtirish 

bo‘yicha 2 ta bosqichli xatlov o‘tkazildi.  

Natijada, 2024- yil Statistika dasturiga kiritilgan va Statistika agentligi tomonidan 

tarqatiladigan 175 to‘plamdagi statistika ma’lumotlari GSBPM milliy modeli asosida 

shakllantirilishi joriy etildi. 

BMT Yevropa Iqtisodiy Komissiyasi, Yevropa Statistika Tashkiloti (Yevrostat)  

va Yevropa Erkin Savdo Assotsiatsiyasining xalqaro ekspertlarini jalb etgan holda 

milliy statistika tizimini global baholashdan o‘tkazish ishlari tashkil etildi. Global 

baholashlar doirasida statistika ma’lumotlarini GSBPM modeli asosida 

shakllantirilishini joriy etish borasida BMT YeIK ekspertlari bilan maslahatlashuvlar 

o‘tkazildi. 

Statistika agentligi mutaxassislari BMT YeIK, Yevrostat va Yevropa erkin savdo 

uyushmasi tomonidan 2024- yil aprel oyida Vrotslav (Polsha) va noyabr oyida Kishinev 

(Moldova Respublikasi) shaharlarida sifatni boshqarishning ilg‘or tizimlarini joriy etish 

masalalari bo‘yicha tashkil etilgan xalqaro seminarlarda ishtirok etishdi.   

Statistika agentligi rasmiy veb-saytida “Rasmiy statistikaning sifatini ta’minlash” 

sahifasi ochildi hamda o‘zbek, rus va ingliz tillarida sifatni boshqarishning ilg‘or 

tizimlarini joriy etish bo‘yicha amalga oshirilayotgan chora-tadbirlarni aks ettiruvchi 

zarur materiallar bilan to‘ldirildi. 

NQAF talablari asosida sifat mezonlari ta’minlanganligini ifodalovchi ISO 

sertifikatini olishga tayyorgarlik ko‘rish doirasida “GOODZONE CONSULT” 

konsalting tashkiloti tomonidan Agentlikning sifat menejmenti tizimini ishlab chiqish 

ishlari amalga oshirildi. 

BMT tomonidan ma’qullangan NQAF qo‘llanmasi asosida Statistika agentligining 

Milliy sifatni boshqarish qo‘llanmasi ishlab chiqildi va tasdiqlandi. 

Statistika agentligi markaziy apparatida TÜV AUSTRIA Group xalqaro 
sertifikatlash tashkilotining vakolatxonasi hisoblangan “Central Asia Certification” 
sertifikatlash tashkilotining xalqaro auditorlari tomonidan Agentlik faoliyatining 
xalqaro standartlarga muvofiqligi yuzasidan xalqaro sertifikatlash auditi o‘tkazildi.  

Natijada, Statistika agentligining statistika faoliyati, shu jumladan, rasmiy 
statistikani tayyorlash va tarqatish faoliyati “ISO 9001:2015 sifat menejmenti tizimi” 
xalqaro sertifikatsiya jarayonidan muvaffaqiyatli o‘tdi.  

Shu munosabat bilan, 2024- yil 4-oktabr sanasida Toshkent shahrida o‘tkazilgan 
MDHning II Xalqaro Statistika forumida Statistika agentligiga sifat menejmenti tizimi 
joriy qilinganligi bo‘yicha ISO 9001 xalqaro sertifikati topshirildi.  

2024- yil davomida uslubiy hujjatlar (101 ta), tasniflar (4 ta)  
va metama’lumotlarni (25 ta) ishlab chiqish va o‘zgartirishlar kiritish, tasdiqlash  
va yuritish bo‘yicha barcha ishlar aynan GSIM modeli doirasida tasdiqlangan tartib  
va uslubiy qo‘llanmalar asosida amalga oshirildi. 

2025- yil uchun Statistika dasturi va statistika kuzatuvi shakllari loyihalarini 

tayyorlash ishlari GSIM va GSBPM modellari asosida ishlab chiqilgan uslubiy hujjatlar 

talabiga muvofiq tashkil etildi. 

Statistika agentligining Kadrlar malakasini oshirish va statistik tadqiqotlar institutida 
tashkil etilgan “Milliy statistika tizimini yanada rivojlantirish yo‘llari” hamda “Statistika 
faoliyatini tashkil etish, axborot tahliliy ishlar uslubiyati va amaliyoti” o‘quv kurslarida 
“Statistika sohasiga sifatni boshqarishning xalqaro tizimlarini joriy etish yo‘llari” 
mavzusida darslar tashkil etildi. 

Bundan tashqari, Jahon banki tomonidan “Statistika faoliyati samaradorligi indeksi” 

(SPI) xalqaro reytingining 2023- yil natijalari keng jamoatchilikka e’lon qilindi. Bunda, 

Statistika agentligi tizimida ma’lumotlar infratuzilmasi sohasida biznes jarayonlari GSBPM 

asosida joriy etilganligi bo‘yicha o‘z tasdig‘ini topdi. 


